
Obair bhaile

Ba cheart go mbeadh fiúntas san obair bhaile don mhúinteoir agus don dalta. Ba cheart go ndéanfadh sí athneartú ar an obair a rinneadh sa rang agus go mbeadh sí ina droichead idir obair an lae agus obair an chéad lá eile. Ba cheart go mbeadh nasc orgánach córasach aici leis an gclár teagaisc agus foghlama agus í comhtháite isteach ann ionas gur pháirt í de phróiseas an mheasúnaithe chun foghlama. Ba cheart an obair bhaile a bheith deartha ionas go dtabharfadh sí deiseanna féinmheasúnachta do na daltaí. Tairgeann sí deis i gcomhair idirphlé fiúntach idir an scoil agus an baile.

Cuidíonn obair bhaile le daltaí tógáil ar a gcuid eolais, tuiscintí níos doimhne a fhorbairt agus naisc a fhorbairt idir na coincheapa a cuireadh os a gcomhair, agus tugann sé deis dóibh na scileanna atá foghlamtha acu a chur i bhfeidhm. Ach polasaí obair bhaile na scoile a bheith comhordaithe mar is ceart, cuideofar leis na daltaí nósanna maithe staidéir a fhorbairt agus a choinneáil. Cothaíonn sí luachanna dearfacha ar nós féinsmacht, freagracht, agus spéis san fhoghlaim, luachanna a dhéanfaidh leas na ndaltaí ar feadh a saoil.

Cineálacha tascanna obair bhaile

Seo ceithre chineál tascanna obair bhaile laethúil – ullmhúchán, cleachtadh, fairsingiú, agus tascanna cruthaitheacha/saibhrithe.

Ullmhúchán 

Tasc atá ceaptha cuidiú le daltaí iad féin a ullmhú do cheacht seomra ranga an chéad lá eile. Mar shampla, b’fhéidir go dtabharfaí tasc léitheoireachta roimh cheacht. D’fhéadfaí iarraidh ar na daltaí a gcuid plé-cheisteanna díospóireachta féin a scríobh síos, bunaithe ar an tasc léitheoireachta. Nó, b’fhéidir go n-iarrfaí ar an dalta freagraí a thabhairt ar cheisteanna athbhreithnithe ar an léitheoireacht as an téacs. 

Cleachtadh 

Ach tascanna cleachtaidh a chur i gcrích i gceart, bíonn an deis ag daltaí athbhreithniú agus athneartú a dhéanamh ar scileanna, eolas agus eolas a léiríodh i gceacht roimhe sin. Sampla de sin, b’fhéidir i ndiaidh ceachta gramadaí go n iarrfaí ar dhaltaí a n-abairtí féin a scríobh agus lipéadú a dhéanamh ar na sainghnéithe gramadaí a léiriodh sa cheacht seomra ranga is déanaí. 

Fairsingiú 

Iarrann tascanna fairsingithe ar dhaltaí fairsingiú a dhéanamh ar scileanna agus/nó coincheapa a rinneadh a theagasc i rang roimhe sin. Mar shampla, i ndiaidh staidéar a dhéanamh ar thréimhse staire b’fhéidir go n-iarrfaí ar dhalta alt nó leabhar faoin tréimhse sin a léamh agus na torthaí a thuairisciú don rang.

Cruthaitheach/Saibhriú

Anailísiú, sintéisiú agus luacháil coinceap agus scileanna atá teagasctha cheana, bheidís uile san áireamh i dtasc dá leithéid. Bíonn an deis ag daltaí a smaointe féin faoi thopaicí a fhorbairt agus a chur in iúl, agus léiriú a ullmhú do na múinteoirí nó don rang. Sampla amháin, tasc a thabhairt do na daltaí aireagán a chruthú le fadhb a réiteach. Sampla eile, b’fhéidir, dráma nó gearrscéal a scríobh.

An pointe atáthar ag iarraidh a dhéanamh anseo, nach mar a chéile an obair bhaile uile, ina cineál ná ina cuspóir. Agus iad ag smaoineamh ar na cineálacha difriúla obair bhaile is féidir a thabhairt b’fhéidir gurbh fhiú do mhúinteoirí a bheith ag machnamh ar na cineálacha difriúla ceistiúcháin a bhíonn in úsáid acu sa rang.

Measúnú ar obair bhaile agus aiseolas a thairiscint 

An measúnú a dhéantar ar phíosa obair bhaile, ba chóir é a bheith bunaithe ar chritéir chríochnúlachta don tasc áirithe a tugadh. Mar shampla, is ar éigin is fiú a bheith ag díriú ar earráidí i gcur i láthair scríofa phíosa oibre an dalta (litriú, poncaíocht, srl.), mura tugadh le fios go soiléir go mbeidís sin i measc na gcritéar faoina ndéanfaí an tasc a bhreithniú. Ní cuidiú é barraíocht critéar measúnaithe a leagan síos ach an oiread.

B’fhiú do mhúinteoirí ceist a chur faoi cé acu an gcuidíonn sé le daltaí foghlaim níos éifeachtaí má thugtar marcanna nó gráid i gcónaí. Ní dea-thoradh ach a mhalairt a ghabhann le marcanna a thabhairt mar aon le moladh nó trácht ón múinteoir faoin dóigh a thiocfadh le daltaí feabhsú. Is minic a dhéanann na daltaí neamhshuim ar fad de na tráchtanna, agus gur ar na marcanna amháin a dhíríonn siad. Iad siúd a fuair marcanna ísle, is minic a shíleann siad go bhfuil teipthe orthu rud ar bith a ghnóthú agus ní bhacann na daltaí a fhaigheann marcanna arda leis an treoir a tugadh faoi na láidreachtaí ina gcuid oibre agus faoi na réimsí ina bhféadfaidís feabhsú.

Marcáil  Tráchta-amháin 

Nuair is marcanna a thugtar do dhaltaí, is fiú a chur san áireamh nach gcuireann an marc ann féin le tuiscint na ndaltaí faoin gcaoi ar féidir leo a gcuid oibre a fheabhsú. Ní measúnú é atá ag iarraidh a bheith múnlaitheach, agus is beag a dhéanfaidh sé maidir leis an bhfoghlaim. Go deimhin, nuair is marcanna nó gráid a thugtar is amhlaidh a chealaítear éifeacht moltaí agus tráchtanna. Nuair is tráchtanna amháin a úsáideann múinteoir sa mharcáil is amhlaidh a thugtar aiseolas i dtrí phríomhréimse de chúrsa foghlama an dalta: 

· a bhfuil déanta i gceart ag an dalta 

· na laigí in obair an dalta 

· an chéad chéim/na chéad céimeanna eile chun an gníomhú nó an tuiscint a fheabhsú 

Is amhlaidh is cuidithí aiseolas den chineál sin ach tuiscint shoiléir ag na daltaí ar na rúin foghlama agus na critéir don chríochnúlacht. Ba chóir go mbeadh tráchtanna an mhúinteora bainteach leis an tasc idir lámha, an rún foghlama agus na critéir chríochnúlachta.

Nuair a chinneann scoil (nó rannóg ábhair laistigh den scoil) mar pholasaí an mharcáil tráchta-amháin a úsáid, ba chóir é sin a mhíniú do na tuismitheoirí sa dóigh go dtuigfidh siad cad tá ag tarlú agus le go dtabharfaidh siad tacaíocht do dhaltaí atá ag iarraidh an t aiseolas a fhreagairt. Ar an dóigh sin féadfaidh an mharcáil tráchta-amháin a bheith ina páirt thábhachtach de chleachtas na scoile ina cuid tuairisceoireachta do thuismitheoirí.

Ní hionann an mharcáil tráchta amháin agus cosc iomlán ar mharcanna nó gráid a thabhairt ar thasc. Féadfaidh an múinteoir na marcanna a thug sé/sí do gach tasc a thaifeadadh agus iad a úsáid chun léargas ar ghnóthú suimitheach an dalta a chur le chéile.

